
        
            
                
            
        

    
	Г. Батаа

	 

	ОЙН ЦЭЦЭРЛЭГ

	 

	(Сургуулийн өмнөх насныханд зориулав)

	 

	“Ардын боловсролын яамны хэвлэл” Улаанбаатар хотноо 1979 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

	 

	[image: Image]

	 

	 


ОЙН ЦЭЦЭРЛЭГ

	 

	Уул ус

	Тэгш бүрдэл

	Ургамал ногоо

	Өвч бүрхмэл

	Үзэсгэлэн төгөлдөр

	Ойн цоорхойд

	Үлгэрийн юм шиг

	Ордууд ярайна.

	Хариугүй жижиг

	Шоргоолжноос эхлээд

	Ханагар том

	Хандгай хүртэл

	Ажилсаг бяцхан

	Зөгийнөөс аваад

	Арчаагүй залхуу

	Арслан хүртэл

	Энэ хотод

	Амьдран сууж

	Эвтэй найртай

	Анд болжээ.

	Өглөө нарнаас

	Үдэш болтол

	Өөр өөрсдөдөө

	Таарч тохирсон

	Үйл бүтээх

	Ажил хөдөлмөрийг

	Өдөржин тэд

	Хийдэг ажээ.

	Ан амьтдын

	Алдарт бүтээл

	Энэ газар

	Энхжин цогцолж

	Харсан бүхэн

	Хоргодож эргэмээр

	Хачин сайхан

	Хотыг босгожээ.

	Хотын даргаар

	Эрхэмсэг Маахай1

	Хорь дахь жилдээ

	Эндэлгүй ажиллаж

	Ан амьтдын

	Тусын тулд

	Аль болохыг

	Хийж иржээ.

	Ажил ихтэй

	Ан амьтдын

	Ар гэрийн

	Аргагүй байдлыг

	Албаны хувиар

	Харж үзэн

	Арга хэмжээ

	Авч туслахаа

	Долоо хоног

	Нойр хоолгүй

	Товлон бодож

	Ухаан зарсан

	Маахай даргын

	Мэргэн санаачлаг

	Маргааш өдрөөс

	Ажил болж

	Ойн цэцэрлэг

	Түргэлэн барихад

	Олон бүгдээрээ

	Шуурхайлан орж

	Өглөө нарнаар

	Хөдөлмөр өрнөөд

	Өтгөн ойд

	Хөл ихсэв ээ.

	Аварга модны

	Архан дор

	Энгүй голын

	Эрэг дээр

	Тав хоногийн

	Дараа гэхэд

	Догь сайхан

	Том байшинтай

	Онцын гоёхон

	Ойн цэцэрлэг

	Олны хүчээр

	Босож гэнэ ээ.

	"Ойн цэцэрлэг" гэж

	Томоор бичсэн

	Онцгой содон

	Гоё хаягийг

	Туулайн зурсан

	Тумбаашийн хамт

	Үүдээ голлуулан

	Өндөрт хадав аа.

	Эрхлэгчийн албанд

	Тохоон тавигдсан

	Энхийн цэнхэр

	Тагтаа тэргүүнтэй

	Арзгар Зараа

	Хүмүүжүүлэгчтэй

	Аймхай Туулай

	Тогоочтой, 

	Бөгтөр Мэгж2

	Цэвэрлэгчтэй

	Бөгбаатар

	Манаачтай

	Өнөөх цэцэрлэг

	Нээгдэх болж

	Өргөн олны

	Анхааралд толилуулж

	«Манай хотын

	Шинэ цэцэрлэг

	Маргааш өглөө

	Найман цагаас

	Хүүхэд бүртгэж

	Авах болсныг

	Хүндэт иргэддээ

	Мэдэгдье» гэсэн

	Ийм зарлалыг

	Том цаасанд

	Элдэв маяггүй

	Тогтуун бичээд

	Үй олны

	Хөл газар

	Өвгөн хушны

	Мөчирт өлгөв өө.

	Хамгийн түрүүн

	Энэ бичгийг

	Халтар хошуут

	Үнэг үзээд

	Зусаг зүр3

	Янгуудайтайгаа4 яваа

	Зүр Гур5

	Хоёртой таарч

	Шинэ цэцэрлэг

	Нээгдэх болсон

	Нэн сонин

	Мэдээг дамжуулж

	Маргааш өглөө

	Есөн цагаас

	Миний хүүхдийг

	Бүртгэнэ гэж

	Бүхнээс түрүүнд

	Хүүгээ авчрахаар

	Бүтэн цаг

	Хойшлуулж хэлэв ээ.

	Тэр үед

	Илжигт харин

	Том чихний

	Хэрэг бүтэж

	Зар бичгийн

	Үг бүрийг

	Зам зуураас

	Үнэнээр сонсоод

	Маргааш өглөө

	Гайгүй эрт

	Мартаж харлалгүй

	Очъё гэж бодоод

	Санаж явахад

	Нэмэр гэж бодон

	Санаанд тогтоход

	Амар гэж үзэн

	Малгайныхаа оройд

	Өвс хавчуулав.

	Майхгар хөлдөөн

	Утас уяв

	Дуулсан бүхнээ

	Бас тэгээд

	Уулзсан болгондоо

	Ам алдаж

	Зальт үнэгний

	Худал мэхийг

	Зам зууртаа

	Задруулж явав аа.

	Бүдүүн Гураас

	Баавгай дуулж

	Бөөвгөр Баавгайнаас

	Буга сонсож

	Саарал Бугаас

	Бодон6 мэдэж

	Саваагүй Бодон

	Тоншуулд шивнэж

	Тоншуулын хэлэхийг

	Дорго ойлгож

	Тэгээд бас

	Шилүүс сонсож

	Түүний дараахан

	Тахиа мэдэж

	Хажуугийн ярианаас

	Халиу чагнаж

	Чихнээс чих

	Дэлсэн цохисоор

	Амнаас ам

	Дамжин ахисаар

	Үзэмж төгс

	Сайхан цэцэрлэг

	Өтгөн ойд

	Нээгдэх тухай

	Аяс сайхан

	Тэр яриа

	Амьтны хотын

	Цөмд нь хүрчээ.

	Ойн хотынхон

	Хүүхдүүдээ бэлтгэж

	Орой болтол

	Хөлтэй байв аа.

	Бяруун өтөг7

	Бамбарууш хоёрынхоо

	Биеийг угаах

	Баавгай эцэг

	Ураг Маахайнхаа

	Ухааныг гайхан

	Учиргүй ихээр

	Магтаж байв аа.

	Ажилдаа явсан ч

	Ардаа зовохгүй

	Айлдаа орсон ч

	Адгаж яарахгүй

	Сэтгэл санаа

	Амар тавиун

	Итгэл шулуун

	Алзах юмгүй дээ

	Амьтан бүр

	Дор дороо

	Ам сайтай

	Байв гэнэ ээ.

	Шөнө дөлийн

	Харанхуй үеэр

	Шүлэг нойрны

	Харам цагаар

	Эрээн Тахиа

	Эртлэн босоод

	Эрх танхил

	Цурвагаа8 дагуулж

	Ойр дөт

	Зам дагасаар

	Ойн цэцэрлэгт

	Очсон байв аа

	Маргааш өглөөний нь

	Мандах нарнаар

	Гайхал үнэг

	Гавраа9 хөтөлсөөр

	Хамаг амьтныг

	Хуурч дөнгөөд

	Хамгийн түрүүнд

	Очлоо гэтэл

	Өнгөт Халиу

	Бортойгоо10

	Үсрэгч Шилүүс

	Ногуултайгаа11

	Үслэг Булга

	Эвшгэстэйгээ12

	Түүнээс ч эртлэн

	Түрүүлж иржээ.

	Аргат үнэгний

	Архан талаас

	Тул Тулбаатайгаа13

	Зэвэг Хуйтайгаа14

	Тун ойрхон

	Зэрэг ирэв ээ.

	Алаг үрсээ

	Дагуулсан амьтад

	Ар араасаа

	Цуван ирэв.

	Уулын амьтад

	Уулнаасаа ирэв.

	Усны амьтад

	Уснаасаа ирэв.

	Талын амьтад

	Талаасаа ирэв.

	Тайгын амьтад

	Тайгаасаа ирэв.

	Ойн цэцэрлэгийн

	Хаалга нээгдэж

	Олон бүгдээрээ

	Цуван оров.

	Дээврийн чинээ

	Цаас дэлгэсэн

	Дэвхрэг авхай

	Ажилдаа оров.

	Урт цувааны

	Түрүүчийн амьтнаас

	Удам судраар нь

	Бүртгэж эхлэв.

	Дорго Ганьсаа15

	Тахиа Цурвагаа

	Туулай Бүжингээ

	Үнэг Гавраа

	Ооно Соёхойгоо16

	Шилүүс Ногуулаа

	Гур Янгуудайгаа

	Гургуул Цуравдайгаа17

	Тул Тулбагаа

	Зэвэг Хуйгаа

	Дэс дараагаараа

	Дэг журамтайгаар

	Бүгд цөмөөрөө

	Бүртгүүлж гарав аа.

	Энэ үед

	Ийм нэгэн

	Учир ургаж

	Мөчир доргижээ.

	Биеийг нь гэвэл

	Би төрүүлсэн ч

	Санаа нь хиргүй

	Сайхнаараа байгаа

	Бэлтрэг хүүг минь

	Бүртгэж үзээч! гэж

	Бээцгэр Чоно

	Цорвойн гуйжээ.

	— Ойн цэцэрлэгийн

	Дэгийг алдуулах

	Олиг байхгүй

	Амьтан хэмээн.

	Дэвхрэг авхай

	Нүүр өгөлгүй

	Дэндүү ихээр

	Загнан хөөжээ.

	Ашгүй тэгтэл

	Эрхлэгч Тагтаа

	Азаар тэнд

	Орж иржээ.

	Ялихгүй гэж

	Үүнийг орхилгүй

	Ярьж хэлж

	Чононд тусалжээ.

	— Аав ээжийнх нь

	Аль болохгүйг

	Алаг үрст нь

	Тохож болохгүй гэж

	Тагтаа эрхлэгч

	Дэвхрэгийг сургаад

	Дансандаа бүртгэж

	Авахыг тушаажээ.

	Энэ бүртгэлээс

	Зарим нэгийг нь

	Эрхэм дүүдээ

	Задруулж хэлье.

	Дэвхрэг авхайн

	Бүртгэл болох

	Дээврийн чинээ

	Цааснаас үзье.

	БУГА:

	— Эцгийн нэр?

	— Тайр18

	— Эхийн нэр!

	— Марал19

	— Эцэг Тайр

	Эх Маралын

	Ажил хаа болоод

	Алаг үрээ

	Асрах завгүй вэ?

	— Эцэг Тайр

	Энэ хотын

	Хөгжөөнт чуулгад

	Хөгжимчин.

	Эх Марал

	Тэр чуулгын

	Эрхэм сайн

	Ганц дуучин

	— Аа тийм үү.

	Аргагүй юмаа.

	Хүүгийн алдар

	Хэн билээ.

	— Илий20

	— Хэдэн настай?

	— Нэг

	 

	ХАЛИУ:

	— Эцгийн нэр?

	— Бойр21

	— Эхийн нэр?

	— Эвий22

	— Эцэг Бойр

	Эх Эвийгийн

	Ажил хаа болоод

	Алаг үрээ

	Асрах завгүй вэ?

	— Эцэг Бойр

	Энэ хотод

	Онцгой мэргэжлийн

	Эмч.

	Эх Эвий

	Амьтны хотын

	Арван жилд

	Багш.

	— Тийм бил үү!

	Тэгвэл зөв өө.

	Хүүгийн нэр.

	Хэн билээ?

	— Бор

	— Хэдэн настай?

	— Нэг

	ХАНДГАЙ:

	— Эцэг хэн бэ?

	— Манж23

	— Эх хэн бэ?

	— Сүндэс24

	— Эцэг Манж

	Эх Сүндэс

	Хаана ажилтай болоод

	Хайртай үрээ

	Харах завгүй вэ?

	— Эцэг Манж

	Ойн хотын

	Олон байшинг

	Барьдаг барилгачин.

	Эх Сүндэс

	Энэ хотын

	Оёдлын үйлдвэрт

	Эсгүүрчин.

	— Аа тийм үү!

	Аргагүй юмаа.

	Хүүгийн алдар

	Хэн бэ?

	— Хотол25

	Хотлын нас

	Хэд вэ?

	— Нэг

	 

	ГАХАЙ:

	— Эцэг хэн бэ?

	— Бодон.

	— Эх хэн бэ?

	— Мэгж.

	— Эцэг Бодон

	Эх Мэгж

	Хаана ажилтай болоод

	Хайртай үрээ

	Харах завгүй вэ?

	— Эцэг Бодон

	Хөрс эргүүлэгч

	Хамгийн сайн

	Тракторчин.

	Эх Мэгж

	Энэ цэцэрлэгт

	Цэвэрлэгч

	Саяхан болтол

	Алба ажилгүй

	Санаа амаргүй

	Байсан юм аа.

	— Тийм бил үү!

	Тэгвэл зөв өө.

	Хүүгийн нэр

	Хэн билээ?

	— Хорвос26

	— Хорвосны нас?

	— Хоёр

	— Хорвосны цаадах:

	Хэн бэ?

	— Торой27

	— Торойн

	Нас хэд вэ?

	— Нэг

	БААВГАЙ:

	— Овог хэн билээ?

	— Нохой баавгай.

	— Баавгай та нар

	Хаа ажилтай болохоороо

	Багахан үрээ

	Хардаггүй билээ?

	— Энэ амьтны

	Эцэг эх

	Бид хоёр

	Болбол тэгэхлээр

	Нар битүүгээр

	Ажилдаа гарч

	Сар гарахаар

	Амардаг ногоочид.

	— Аа тийм үү

	Аргагүй юмаа.

	Алдар хэн билээ?

	— Алманцаг28

	— Нас хэд билээ?

	— Нэг

	Өглөөнөөс аваад

	Үдшийг хүртэл

	Өдөржин цувсан

	Ан амьтад

	Энэ мэтээр

	Дэвхрэг авхайд

	Энхрий үрсээ

	Бүртгүүлсэн байв аа.

	Ажил хэдийнээ

	Тарах болоод

	Амьтан бүхэн

	Харих гэтэл

	Хашин илжиг

	Санд мэнд

	Хачин оройтож

	Ирэв гэнэ ээ.

	Учир байдлыг нь

	Ухан тунгаавал

	Хөөрхий тэр бээр

	Хөглөсөн байжээ.

	Мартахгүйн тэмдэг

	Хавчуулсан өвсөө

	Малгайнаасаа авч

	Хүүдээ зажлуулжээ.

	Хөлдөө уясан

	Утасны тасархайгаар

	Хүүрч урагдсан

	Хувцсыг нь оёжээ.

	Илжиг тэгээд

	Өглөө очихоо 

	Илт мартан

	Үдэш болгож

	Тариа тээрмийн

	Ажил дээрээсээ

	Тахиаг сануулахаар

	Тэвдэн иржээ.

	Дэвхрэг авхайг

	Аргадан, аргадан

	Дудран29 хүүгээ

	Арайхан бүртгүүлэв

	Дараа өдөр нь

	Ойн цэцэрлэг

	Далан багачуултай

	Нээгдсэн ажээ.

	Багачуул бүрд

	Дуртай дуртай

	Базааж төхөөрсөн

	Хоолыг нь өгөв өө.

	Илжигний хүү

	Дудранд

	Их хэмжээний

	Будаа өгөв.

	Баавгайн хүү

	Бамбаруушид

	Зөндөө их

	Зөгийн бал өгөв.

	Хандгайн хүү

	Хотолд

	Торлогийн буурцаг

	Торхоор өгөв.

	Гахайн хүү

	Торойд

	Гангаар дүүрэн

	Төмс өгөв.

	Бор гөрөөсний

	Янзаганд

	Богц дүүрэн

	Яргуй өгөв.

	Хүнс түгээх

	Тэрхэн үед

	Хөгтэй нэгэн

	Маргаан гарав.

	Гайхал үнэгний

	Гавар хүү

	Өвс ногоонд

	Дургүй! гэж

	Тайгын Боохойн

	Бэлтрэг хүү

	Талх, тариа

	Идэхгүй! гэж

	Яршиг ихтэй

	Яриа дэгдэж

	Тагтаа эрхлэгч

	Тав алдав.

	Тэгэвч шуугиан

	Тэгсхийгээд намджээ.

	Дуртай хоолыг нь

	Өгч бай! гэсэн

	Дарга Тагтаагийн

	Шийдвэр гарчээ.

	Ногоо талх

	Идэж сурахыг

	Нөгөө хоёрт

	Сануулж хэлжээ.

	Үүнээс өөр

	Үймээн маргаан

	Үнэндээ тэнд

	Үүссэн удаагүй.

	Элдэв чамин

	Өрсөн тоглоомоор

	Эвтэй сайхан

	Өдөржин нааджээ.

	Орой болоход

	Олон багачуул

	Ойн цэцэрлэгээс

	Баяртай харьжээ.

	Дараа өглөө нь

	Онцын баяртай

	Дахиад цэцэрлэгтээ

	Очицгоож гэнэ ээ.

	Уул, ус

	Тэгш бүрдэл

	Ургамал ногоо

	Өвч бүрхмэл

	Аглаг ойн

	Цоорхойд сүндэрлэх

	Амьтны хот

	Амгалан байна.

	Аварга модны

	Архан дор

	Энгүй голын

	Эрэг дээр

	Бяцхан иргэддээ

	Байгуулсан цэцэрлэг

	Өдрөөс өдөрт

	Өнгөжин байна.

	 


1979 оны хэвлэлийн Хэвлэн нийтлэлийн мэдээлэл:

	Г. Батаа

	 

	ОЙН ЦЭЦЭРЛЭГ

	 

	(Сургуулийн өмнөх насныханд)

	 

	Редактор Т. Жамъянсүрэн

	Зураач 3. Нямжав.

	Уран сайхны редактор Д. Батсуурь.

	Техник редактор 3. Нямжав, 

	Хянагч Ц. Дашмаа Д. Сугар.

	 

	В 68040 Зах № 354. Хэв. газ. № 457/8

	Өрөлтөд 1979 оны 2-р сарын 8-нд шилжиж, 

	Хэвлэлтэд 1979 оны 5-р сард шилжүүлж 

	9300 ширхэг хэвлэв.

	Цаасны хэмжээ 70X90/32. Х.х 1, 12

	X. н. х. 1, 32. Т.х. 0, 84 Үнэ 1 төг 20 мөн

	Ардын боловсролын яам.

	Барилгачдын талбай 15.

	Шинжлэх Ухааны Академийн хэвлэх үйлдвэрт хэвлэв.

	Улаанбаатар.

	Нэгдсэн үндэстний гудамж 19

	 

	
Тайлбар

		[←1]
	 Нас бие гүйцсэн эм баавгай

	[←2]
	 дөрвөөс дээш насны эм гахай

	[←3]
	 2 настай зүр

	[←4]
	 Зүрийн янзага

	[←5]
	 Бор гөрөөсний эр нь (Зүр эм нь)
 

	[←6]
	 Эр гахай

	[←7]
	 2 настай баавгай

	[←8]
	 Тахианы дэгдээхий

	[←9]
	 үнэгний зулзага

	[←10]
	 Халиуны зулзага

	[←11]
	 Шилүүсний зулзага

	[←12]
	 Булгын зулзага

	[←13]
	 Тул загасны зулзага

	[←14]
	 Зэвэг загасны зулзага

	[←15]
	 Доргоны зулзага

	[←16]
	 2 настай ооно

	[←17]
	 Гургуулын дэгдээхий

	[←18]
	 Эр буга

	[←19]
	 Эм буга

	[←20]
	 Бугын тугал (зоргол)

	[←21]
	 Эр халиу

	[←22]
	 Эм халиу

	[←23]
	 Эр хандгай

	[←24]
	 Эм хандгай

	[←25]
	 Хандгайн тугал

	[←26]
	 2 настай гахай

	[←27]
	 1 настай гахай

	[←28]
	 Нохой баавгайн зулзага

	[←29]
	 Илжигний унага




cover.jpeg





images/image.png





